
Israelekin zerikusia duen guztiari boikota egiteko eskaera egin dute 

Askapena eta Komite Internazionalistak elkarteek egin dute deia, Palestinatik bertatik jasotako proposamena Euskal Herrira egokituz 

iñigo bilbao - BILBO 

Israelgo Estatuarekin zerikusia duen orori boikota egiteko eskatu dute Komite Internazionalistak eta Askapena elkarteek, Palestinatik jasotako proposamenarekin bat eginez. Bertako 120 gizarte eragilek baino gehiagok Israelgo Estatuari boikota egiteko eskatu dute harik eta euren herriaren kontrako ukazioa eta errepresioarekin amaitzen ez duen arte. 

Proposatzen duten boikota osoa da, maila eta alor guztietan Israelgo Estatuarekin lotura duen orori egindakoa, alegia. Komite Internazionalistak eta Askapena elkarteek argi utzi nahi izan dute Palestinaren ukazioak, errepresioak eta bertan eraikitzen ari diren harresiak bere horretan jarraitzen duten bitartean, Israelgo politika, ekonomia, kultura edo kirola «odoleztatuta» daudela.Ibai Castro Komiteetako kideak azaldu duenez, politika eta ekonomiatik haratago egin behar du kanpainak: Euskal Herriko unibertsitateei Israelgo irakaslerik ez gonbidatzeko eskatuko diete, eta udalei ez bertako abeslari, talde edo abesbatzarik kontratatatzeko.«Ezin diegu Israelgo abesbatzei edo kirol taldeei gure herrian harrera egin han, Palestinan, den-dena ongi balego eta ezer gertatuko ez balitz bezala», eman dute aditzera boikoterako deia egin duten taldeek. 

Azken egunotako datu sorta kezkagarria 

Palestinako giza eskubideen aldeko elkarteek jakinarazitako datuak gogorarazi dituzte Askapenak eta Komite Internazionalistek. Urriaren 20tik 26ra bitartean Israelgo Armadak 5 palestinar hil ditu, horien artean umetxo bat; gerra hegazkinek 36 hegaldi egin dituzte Gazan; Zisjordanian kolonia berriak eraiki dituzte; eta kolonoek palestinarren 400 olibondo erre eta auto bati eraso egin diote barruan zihoazen bost palestinarrak zauritzeraino. 

«Kanpora begira bestelako itxura eman nahian badabiltza ere, Israelgo agintariek ez dute errepresioa eten eta palestinarrentzako edozein aterabide galaraziko duen harresia eraikitzen jarraitzen dute. Gure boikotak hortaz, halakoxea beharko du izan: etenik gabea».Elkarte biak hasi dira dagoeneko boikot ekintzekin: Urriaren 9an, esaterako, Lizarran (Nafarroa) jokatu zen eskubaloi txapelketan talde israeldar bat zegoela salatzeko elkarretaratzea egin zuten; bai eta urriaren 30ean ere Iruñean, bertan Israelgo abesbatza batek kantatu behar zuela txarresteko.Kanpainak luzerako joko badu ere, Europan harresiaren kontrako astea antolatu dute gaur hasi eta hilaren 16a bitartean. Euskal Herrian bat egin dute elkarte biek ekimenarekin, eta joan den larunbatean Gasteizen egindako ekintzekin hasi zuten sinadura bilketa kanpaina. 

Ekimen ugari 

Bilbon hilaren 10ean eta 16an kalean izango dira sinadurak biltzen, eta, bide batez, harresiaren kontrako informazioa banatzen; Hernanin (Gipuzkoa) elkarretaratzea egingo dute hilaren 11n, eta Iruñean, berriz, hilaren 12an. 

Ez dira bakarrik arituko. Harresia eraitsi eta horren ondorioz kalteak izan dituzten nekazari palestinarrei kalte ordainak eman behar zaizkiela eskatzeko sinadura biltzen jardungo dute Europako herrialdeetan abenduaren 17a bitartean. 

